RPS 8: Vreemde vrede
Begin (aktuele aanknooppunt): 

Die beelde op ons TV-skerms die afgelope tyd was aangrypend. In een van die beste gedokumenteerde rampe in beeld sien ’n mens eerstehands hoe ’n tragedie in Japan hier en nou voor jou oë ontvou. Jy sit vasgenael voor die verwoesting van ’n aardbewing, gevolg deur ’n tsunami, die na-skokke en dan die dreigende kernreaktorontploffings. Dit laat jou stil word en verslae. Jy beleef die verlatenheid. Maar een saak val jou op te midde van die tragedie en die puin. 
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).
Kom ons volg eers die pad tot hiertoe. Japan, verneem ons, het reeds van vroeg in hulle geskiedenis met aardbewings en seerampe te kampe gehad. Hulle het hulle geboue só opgerig om dié soort skade te weerstaan of tot die minimum te beperk. Die omvang van hierdie ramp blyk egter die grootste te wees wat Japan nog getref het – en waarop hulle self voorbereid was. Terwyl ’n mens die dramatiese terugspeel-beelde op TV volg, sien jy hoe indrukwekkende geboue hulpeloos in die lug wieg. Jy sien werkers wat boekrakke vashou dat dit nie omval nie.
Dan tref dit jou: Die werkers vlug nie blindelings nie. Daar is ’n ordelike uittog van mense na plekke van veiligheid. Dit val op: die geduldige wag in lang rye vir hulp en om kosvoorrade te ontvang. ’n Mens sou kon sê: Dit is hulle kultuur, hulle lewensbeskouing, hulle waardestelsel wat die innerlike vooropstel. 
Tog is die hele wêreld verstom oor hoe die Japanners hierdie ramp hanteer. Die paniek is byna afwesig. Die nederige buig na mekaar val dadelik op. Jy merk die getreur in die stilte en die gesigte wat byna uitdrukkingloos oor die verwoesting staar. Jy sien in die beeldmateriaal en TV-onderhoude die seer ontvou, maar die waardigheid waarmee die pyn gedra word, verras jou. Jy hoor hulle leiers duidelik bevestig: Ons sal opstaan! Jy merk op hoeveel vrywillige brandweermanne is bereid om hulle lewe op te offer dat die lekkende kernkragreaktors gestabiliseer word. Dit is nie ’n nasie van stukkende slagoffers nie, maar van helende helpers!
Bestemming (die doel en uitkomste): Aktuele preektema – raakpunte met die evangelie vir geloofsvorming:

Ons is nie slagoffers van ons stukkende wêreld nie, maar helpers wat hoop uitdra. Jesus se woorde in Johannes 14 in die Die Boodskap kry sommer nuwe betekenis. 

· Vers 1: “Moenie dat hierdie dinge julle te veel ontstel nie. Julle vertrou mos op God. Vertrou My ook. Skep moed.”
· Vers 16-17: “Die Vader stuur ’n spesiale Helper. Hy sal julle nooit alleen los nie, maar oral met julle wees. Julle sal gou die Gees in julle lewe herken, want Hy sal heeltemal deel word van julle. Hy sal nie net met julle wees nie, maar ook in julle.”

· Vers 27: “Julle hoef nie bekommerd te wees nie. Ek gee vir julle vrede! Moet dit egter nie verwar met die oppervlakkige vrede van hierdie wêreld nie. Dit is vrede wat iemand net by my kan kry.” 
Ons vind hierdie vrede te midde van die stukkende wêreld. Deur hierdie vrede is ons self helpers ten spyte van ons haglike omstandighede, ter wille van medemense wat nie meer hoop ken nie.

· Dit bind ons saam: Die kerk van Jesus Christus is ’n baken van hoop! 

· Dit energeer ons elkeen: Ons as die gelowiges dra die hoop in ons. 
· Dit aktiveer ons daagliks: Ons dra die hoop verder in ons werkplekke en gemeenskappe in en help só aan die wêreld nuwe hoop gee.

Mag dit wees as ons by Paasfees kom dat ons nader sal beweeg aan sy roeping vir ons elkeen. Mag ons Helper gee dat ons daadwerklik ’n verskil sal maak in die plek waar Hy ons geplaas het. Enersyds omdat ons die vrede in ons dra wat alle verstand te bowe gaan; andersyds omdat ons self as helpers daardie vrede na ander deurgee.
